
SUĠĠERIMENTI

Il-Kumitat għall-Iżvilupp jistieden lill-Kumitat għall-Ambjent, is-Saħħa Pubblika u s-
Sikurezza tal-Ikel, bħala l-kumitat responsabbli, biex jinkorpora s-suġġerimenti li ġejjin fil-
mozzjoni għal riżoluzzjoni tiegħu:

A. billi s-settur tat-tessuti, l-ilbies, il-prodotti tal-ġilda u ż-żraben (TCLF) huwa wieħed 
mill-akbar setturi fl-ekonomija globali, li l-maġġoranza tal-ħaddiema fih huma nisa; 
billi huwa kkaratterizzat minn kundizzjonijiet tax-xogħol ħżiena u ksur tad-drittijiet tal-
ħaddiema, inkluż fir-rigward tal-kundizzjonijiet u d-drittijiet tal-bdiewa li jkabbru 
għelejjel tal-fibra agrikola bħall-qoton;

B. billi l-katina tal-valur tat-TCLF saret dejjem aktar xprunata mix-xerrejja, u dan wassal 
għal prezzijiet baxxi, żieda fil-pressjoni tal-ħin u termini ta' pagament ħżiena; billi dawn 
il-kundizzjonijiet ta' asimmetriji tas-saħħa fis-suq bejn il-fornituri u x-xerrejja globali 
jħeġġu u jaggravaw ir-riskju ta' abbużi tad-drittijiet tax-xogħol fil-fabbriki li jipproduċu 
t-TCLF;

C. billi l-produzzjoni u l-konsum tat-tessuti għandhom ukoll impatti serji fuq l-ambjent 
f'termini ta' emissjonijiet ta' gassijiet serra, tniġġis kimiku, użu tar-riżorsi u l-volum ta' 
skart tat-tessuti li jintbagħat fil-landfills;

D. billi madwar 60 % tal-ħwejjeġ kollha prodotti fil-Bangladesh huma importati fl-UE; 
billi l-Patt dwar is-Sostenibbiltà tal-Bangladesh (2013) għandu l-għan li jippromwovi 
titjib kontinwu fid-drittijiet tax-xogħol u fis-sikurezza tal-fabbriki fis-settur tal-ħwejjeġ 
lesti biex jintlibsu; billi l-Patt dwar is-Sostenibbiltà kiseb titjib tanġibbli fit-tisħiħ tal-
bini u s-sikurezza fuq il-post tax-xogħol filwaqt li falla bħala għodda effettiva għall-
promozzjoni tad-drittijiet tal-ħaddiema;

E. billi l-UE għandha rwol ewlieni bħala produttur, investitur, xerrej/importatur, bejjiegħ 
bl-imnut u konsumatur fil-ktajjen tal-valur tat-TCLF u għalhekk għandha ingranaġġ 
konsiderevoli biex tindirizza l-impatti soċjali u ambjentali negattivi tal-industrija tat-
TCLF;

1. Jilqa' l-proposta għal regolament dwar l-ekodisinn għal prodotti sostenibbli u jilqa' 
b'mod speċjali l-istrateġija tal-UE għal tessuti sostenibbli u ċirkolari bħala pass 'il 
quddiem fl-indirizzar tal-isfidi marbuta mal-produzzjoni tat-tessuti u l-ħwejjeġ (T&C), 
ix-xejriet ta' konsum mhux sostenibbli, l-iskart u l-hekk imsejjaħ greenwashing; 
jistieden lill-Kummissjoni tippubblika l-proposta leġiżlattiva dwar l-issostanzjar tal-
asserzjonijiet ambjentali u jfakkar li l-asserzjonijiet dwar is-sostenibbiltà fis-suq uniku 
tal-UE għandhom ikunu ċari, rilevanti u sostanzjati; jisħaq li l-miżuri adottati wara l-
preżentazzjoni tal-istrateġija tal-UE għandhom ikunu allinjati bis-sħiħ mal-objettivi 
klimatiċi u ambjentali tal-Unjoni, b'mod partikolari li tinkiseb in-newtralità klimatika sa 
mhux aktar tard mill-2050 u li jitwaqqaf u jitreġġa' lura t-telf tal-bijodiversità; jilqa' l-
isforzi ulterjuri tal-UE biex tissodisfa l-impenji tagħha dwar l-Għanijiet ta' Żvilupp 
Sostenibbli (SDGs) għall-2030 tan-NU, speċjalment l-SDG 12 (konsum u produzzjoni 
responsabbli) u l-SDG 8 (xogħol deċenti u tkabbir ekonomiku) filwaqt li xorta jqis il-piż 
amministrattiv u finanzjarju li dawn l-isforzi joħolqu għan-negozji; iħeġġeġ bil-qawwa 
l-promozzjoni ta' dan l-approċċ internazzjonalment, inkluż permezz tat-tisħiħ tal-

kooperazzjoni ma' pajjiżi sħab li qed jiżviluppaw biex jiġu limitati l-impatti negattivi 
tal-industrija globali tat-tessuti fuq it-tibdil fil-klima u l-bijodiversità, iżda wkoll biex 
jittejbu l-kundizzjonijiet tax-xogħol u dawk soċjali f'dan is-settur speċifiku tas-suq;

2. Jiddenunzja ċ-ċirku vizzjuż maħluq mill-effetti tat-tibdil fil-klima li jġiegħlu lill-
ħaddiema agrikoli jabbandunaw l-art tagħhom, minħabba li m'għadhiex adattata għall-
biedja, biex imorru fiċ-ċentri industrijali u jkunu sfurzati jfittxu impjieg ta' sfruttament 
fl-industriji tal-ħwejjeġ u oħrajn; ifakkar li dawn il-ħaddiema migranti huma 
partikolarment vulnerabbli għall-isfruttament, peress li ma għandhomx networks ta' 
appoġġ soċjali u minħabba li hemm nuqqas ġenerali ta' infrastruttura soċjali u 
protezzjoni legali; ifakkar li l-għadd dejjem jikber ta' nixfiet u għargħar jhedded ukoll 
lill-bdiewa tal-qoton madwar id-dinja; ifakkar li l-qoton huwa eżempju partikolarment 
notevoli taċ-ċirku vizzjuż imsemmi, peress li jagħmel ħsara lill-ħamrija minħabba l-użu 
eċċessiv tal-ilma filwaqt li jkollu wkoll effetti dannużi fuq il-bdiewa u l-ambjent 
minħabba l-użu tal-pestiċidi;

3. Ifakkar fil-prinċipju tal-koerenza tal-politiki għall-iżvilupp (PCD) u b'mod speċjali l-
Artikolu 208 tat-Trattat dwar il-Funzjonament tal-Unjoni Ewropea li jiddikjara li "L-
Unjoni għandha tieħu inkunsiderazzjoni l-objettivi ta' kooperazzjoni għall-iżvilupp fl-
implimentazzjoni tal-politika li x'aktarx tolqot lill-pajjiżi li qed jiżviluppaw"; jisħaq fuq 
l-importanza li jiġu minimizzati l-kontradizzjonijiet possibbli u jinbnew sinerġiji mal-
politika ta' kooperazzjoni għall-benefiċċju tal-pajjiżi li qed jiżviluppaw u biex tiżdied l-
effikaċja tal-kooperazzjoni għall-iżvilupp; jenfasizza l-importanza tal-PCD biex 
tippermetti approċċ integrat biex jintlaħqu l-SDGs;

4. Jenfasizza li l-produzzjoni tat-tessuti u l-ħwejjeġ spiss issir barra mill-UE u ħafna mit-
tessuti u l-ħwejjeġ ikkummerċjalizzati fl-UE jiġu importati minn pajjiżi li qed 
jiżviluppaw, u dan jiġġenera riskji ambjentali, tax-xogħol u tad-drittijiet tal-bniedem li 
jeħtieġ li jiġu identifikati u indirizzati; jistieden lill-Kummissjoni tiżgura kundizzjonijiet 
ekwi għall-prodotti magħmula fl-Unjoni u dawk esportati jew importati sabiex 
tippromwovi ktajjen tal-valur ekoloġiċi u ġusti bejn il-fruntieri u l-kontinenti; 
jissottolinja li l-mixja lejn il-produzzjoni sostenibbli u ċirkolari tat-tessuti u l-ħwejjeġ 
tirrikjedi approċċ olistiku u investiment tul il-katina tal-valur tat-tessuti biex jinħolqu 
opportunitajiet għal attivitajiet ekonomiċi ċirkolari lokali ta' valur għoli; jisħaq li s-
setgħa fis-suq tal-UE trid tiġi ingranata biex tinkoraġġixxi prattiki ta' produzzjoni 
sostenibbli fl-industrija tat-tessuti u l-ħwejjeġ, inkluż permezz tal-implimentazzjoni, il-
monitoraġġ u l-evalwazzjoni tal-Patt dwar is-Sostenibbiltà bħala għodda għall-
promozzjoni tad-drittijiet tal-ħaddiema; ifakkar fil-ħtieġa li tiġi promossa ċ-ċirkolarità u 
li jiġi implimentat approċċ taċ-ċiklu tal-ħajja li jqis il-katina tal-valur kollha, filwaqt li 
jiżgura t-traċċabilità kif ukoll jappoġġa l-produzzjoni ta' tessuti innovattivi li huma aktar 
durabbli, riutilizzabbli, jistgħu jissewwew, riċiklabbli u effiċjenti fl-użu tal-enerġija; 
jappoġġa l-miżuri li għandhom l-għan li jindirizzaw il-greenwashing u li jżidu s-
sensibilizzazzjoni dwar l-implikazzjonijiet li għandhom il-moda mgħaġġla u l-imġiba 
tal-konsumatur għall-pjaneta;

5. Jisħaq li l-ktajjen tal-valur tat-tessuti u l-ħwejjeġ huma ta' spiss ikkaratterizzati minn 
riskji soċjali u ambjentali li jaffettwaw lill-kumpaniji u lill-partijiet ikkonċernati tul il-
katina tal-valur, inklużi l-bdiewa, il-produtturi u l-ħaddiema; jilqa' l-proposta tal-
Kummissjoni għal direttiva dwar id-diliġenza dovuta sostenibbli korporattiva (CSDD) 

bħala pass importanti biex jiġu indirizzati problemi speċifiċi fis-settur tat-tessuti; 
jenfasizza li l-impatti ambjentali u soċjali negattivi fil-pajjiżi fornituri ma jistgħux jiġu 
evitati biss permezz ta' leġiżlazzjoni dwar id-diliġenza dovuta; jistieden lill-
Kummissjoni tipprovdi appoġġ addizzjonali lill-pajjiżi sħab, b'mod partikolari għall-
atturi lokali; ifakkar li l-proposta CSDD għandha l-għan li trawwem imġiba korporattiva 
sostenibbli u responsabbli fil-ktajjen tal-valur globali bħala mezz ta' protezzjoni tad-
drittijiet tal-bniedem u tal-ambjent; jirrimarka li, skont l-Organizzazzjoni 
Internazzjonali tax-Xogħol (ILO), l-iżbilanċ attwali tal-poter bejn ix-xerrejja tal-ħwejjeġ 
u l-fornituri tagħhom (muri f'fenomeni bħal bidliet tal-aħħar minuta fid-disinji jew fiż-
żmien meħtieġ, emendi unilaterali għall-kuntratti, prattiki ta' xiri inaċċettabbli u 
kanċellazzjoni tal-aħħar minuta tal-ordnijiet) jikkawża produzzjoni żejda, jaħli riżorsi 
naturali u jisfrutta l-ħaddiema fl-industrija, u b'hekk iżid ir-riskju ta' ksur tad-drittijiet 
tax-xogħol u tad-drittijiet tal-bniedem; jenfasizza l-ħtieġa li jiġu indirizzati l-prattiki 
kummerċjali inġusti fis-settur tat-tessuti u l-ħwejjeġ permezz ta' approċċ regolatorju, 
inkluż permezz tal-projbizzjoni ta' prattiki kummerċjali inġusti għall-kumpaniji attivi 
fis-suq uniku tal-UE billi tiġi riveduta l-leġiżlazzjoni eżistenti;

6. Ifakkar li s-snajja' indiġeni spiss jiġu approprjati, li huwa relatat mar-razziżmu 
strutturali, u spiss jintużaw għall-ħwejjeġ għall-konsum tal-massa; ifakkar li huma 
sagrifikati l-artiġjanat tradizzjonali u l-produtturi tiegħu, peress li l-komunitajiet lokali 
jiġu sfurzati f'impjiegi relatati mal-ħwejjeġ bi ħlas baxx1;

7. Jirrimarka li t-tessuti u l-ħwejjeġ mill-Ewropa ta' spiss jiġu esportati lejn pajjiżi li qed 
jiżviluppaw biex jintremew; jisħaq fuq il-fatt li din il-prattika ta' ħsara titfa' l-problemi 
ambjentali li jirriżultaw mir-rimi tat-tessuti u l-ħwejjeġ ikkawżati minn produzzjoni 
żejda u konsum żejjed fuq pajjiżi li qed jiżviluppaw; jirrakkomanda li tiġi stabbilita 
ċirkolarità xierqa biex jiġu evitati dawn it-tipi ta' prattiki ta' ħsara; jirrakkomanda wkoll 
li tiżdied il-kapaċità fl-Ewropa li t-tessuti u l-ħwejjeġ jissewwew u jerġgħu jintużaw; 
jissottolinja l-ħtieġa li jiġu appoġġati wkoll l-investimenti fl-infrastruttura tar-riċiklaġġ 
u tat-tiswija fil-pajjiżi li qed jiżviluppaw u li jiġu aġġornati l-kapaċitajiet tagħhom biex 
jirriċiklaw u jsewwu l-ħwejjeġ; iħeġġeġ lill-UE u lill-Istati Membri tagħha jirriformaw 
b'mod fundamentali n-natura lineari tal-industrija tat-tessuti sabiex jitnaqqas il-konsum 
tar-riżorsi bħall-ilma u jitnaqqsu t-tniġġis u l-iskart, b'mod partikolari billi jittejjeb l-
ipproċessar fi tmiem il-ħajja biex tiġi indirizzata l-problema enormi tat-tunnellati ta' 
mikroplastiċi li jiġu rilaxxati kull sena u li jispiċċaw iniġġsu l-ilmijiet, l-ibħra, l-art u l-
arja tagħna kif ukoll jikkawżaw ħsara lill-ekosistemi tagħna; iħeġġeġ lill-UE u lill-Istati 
Membri tagħha jużaw ukoll sustanzi mhux perikolużi, joħolqu impjiegi deċenti fis-
setturi tat-tiswija, ir-riċiklaġġ u l-manutenzjoni, u jaħdmu biex inaqqsu b'mod effettiv il-
produzzjoni żejda speċjalment bil-ħsieb li jinżammu l-istandards ambjentali u tax-
xogħol f'pajjiżi terzi; jistieden lill-UE tistabbilixxi mekkaniżmu ta' kontroll effettiv 
għall-esportazzjoni ta' tessuti użati sabiex jiġu evitati vjeġġi illegali lejn pajjiżi terzi, u 
tistabbilixxi kriterji tal-UE għat-tikkettar ta' flussi ta' skart bħala oġġetti użati biex tiġi 
evitata ċ-ċirkomvenzjoni tal-kontrolli;

8. Ifakkar li l-ġbir separat tat-tessuti se jkun obbligatorju fl-UE mill-1 ta' Jannar 2025; 
jissottolinja li r-reviżjoni tad-Direttiva Qafas dwar l-Iskart ippjanata għall-2024 għandha 

1https://cleanclothes.org/file-repository/an-intersectional-approach-challenging-discrimination-in-the-garment-
industry_lbl_dci-wpc-paper-final.pdf.

tikkunsidra miri separati speċifiċi għall-prevenzjoni tal-iskart tat-tessuti, l-użu mill-ġdid 
tat-tessuti, it-tħejjija għall-użu mill-ġdid, u r-riċiklaġġ; jissottolinja li l-promozzjoni 
qawwija tas-settur tal-użu mill-ġdid hija essenzjali sabiex il-konsumaturi jingħataw 
opzjonijiet ta' ħwejjeġ sostenibbli bi prezz raġonevoli, li mbagħad huwa fattur essenzjali 
biex tiġi indirizzata l-"moda mgħaġġla";

9. Jisħaq fuq il-ħtieġa li tiġi intensifikata t-tfittxija għal soluzzjonijiet innovattivi (bħal 
magni, tagħmir u pjattaformi diġitali) għas-separazzjoni, l-użu mill-ġdid u l-ġestjoni tal-
iskart tat-tessuti miġbur sal-istadju tar-riċiklaġġ;

10. Jisħaq li l-kundizzjonijiet tax-xogħol fl-industrija tat-tessuti fil-pajjiżi li qed jiżviluppaw 
spiss huma inferjuri u għandhom impatt negattiv dirett fuq l-istandards tal-għajxien tal-
ħaddiema minħabba, fost fatturi oħra, pagi baxxi, kundizzjonijiet tax-xogħol ħżiena, 
standards ta' sikurezza inadegwati, ksur tad-drittijiet tal-ħaddiema, ħinijiet tax-xogħol 
twal, limitazzjonijiet għal-libertà ta' assoċjazzjoni u n-negozjar kollettiv, prattiki ta' 
ħsara bħall-użu ta' sustanzi kimiċi perikolużi jew perikli oħra għas-saħħa, vjolenza 
abbażi tal-ġeneru, u abbuż psikoloġiku u fiżiku; ifakkar li l-ksur tad-drittijiet tal-
bniedem assoċjat mal-ktajjen tal-valur tat-tessuti u l-ħwejjeġ u li jseħħ fil-pajjiżi 
produtturi spiss jista' jiġi attribwit għal liġijiet dgħajfa jew għan-nuqqas ta' infurzar tal-
liġijiet eżistenti; jenfasizza li, meta jseħħ ksur, il-ħaddiema jiffaċċjaw bosta ostakli biex 
jaċċessaw jew jirċievu rimedju għal tali ħsara; ifakkar fl-importanza li jintlaħaq l-
SDG 5 dwar l-ugwaljanza bejn il-ġeneri għas-settur, peress li madwar 75 % tal-
impjegati fis-settur tal-ħwejjeġ huma nisa u huma soċjalment u ekonomikament 
f'pożizzjoni saħansitra aktar vulnerabbli; ifakkar li n-nisa jintlaqtu partikolarment ħażin 
mill-faqar, il-kriżijiet ekonomiċi, il-vjolenza, id-diżastri ambjentali u l-estremitajiet 
klimatiċi; jiddenunzja d-differenza fil-pagi bejn il-ġeneri u n-nuqqas ta' nisa fi rwoli ta' 
tmexxija għolja fis-settur tat-tessuti u l-ħwejjeġ madwar id-dinja; jikkundanna x-xogħol 
persistenti tat-tfal u tal-migranti irregolari, ix-xogħol furzat u l-korruzzjoni fl-industrija; 
jissottolinja, f'dan ir-rigward, il-ħtieġa li l-UE tippromwovi r-ratifika tal-konvenzjonijiet 
kollha tal-ILO li huma rilevanti għall-industrija tat-tessuti fil-pajjiżi sħab; itenni r-
responsabbiltà tal-UE li tfassal sħubijiet ma' atturi lokali li jippromwovu d-drittijiet tal-
bniedem, il-proċessi demokratiċi, il-governanza tajba, l-ugwaljanza bejn il-ġeneri u s-
sostenibbiltà fis-settur tat-tessuti; 

11. Ifakkar li l-produzzjoni globali tat-tessuti kważi rduppjat bejn l-2000 u l-2015 filwaqt li 
inqas minn 1 % tat-tessuti kollha madwar id-dinja huma riċiklati fi prodotti ġodda; 
jirrimarka li madwar żewġ terzi tal-fatturat tat-tessuti u l-ħwejjeġ fl-Istati Membri huma 
importati u li sehem imdaqqas ta' dan il-fatturat huwa importat minn pajjiżi li qed 
jiżviluppaw bħall-Bangladesh, l-Indja, il-Pakistan u l-Kambodja; jinnota li l-biċċa l-
kbira tal-impatt ambjentali tal-konsum tat-tessuti tal-UE jseħħ barra mill-UE, bħal 90 % 
tal-użu tal-art, kważi 90 % tal-użu tal-ilma, 80 % tal-użu tal-materja prima, u kważi 
75 % tal-emissjonijiet tal-gassijiet serra; jitlob informazzjoni u żvelar aktar robusti dwar 
l-impatti tal-industrija tat-tessuti u l-ħwejjeġ fuq l-ambjent u speċjalment fuq il-
bijodiversità; ifakkar li, peress li l-industrija globali tat-tessuti u l-ħwejjeġ hija 
attwalment responsabbli għall-produzzjoni ta' 92 miljun tunnellata ta' skart fis-sena, il-
pajjiżi li qed jiżviluppaw jiffaċċjaw aktar diffikultajiet biex iżommu standards soċjali u 
ambjentali adegwati fil-produzzjoni tat-tessuti u l-ħwejjeġ;

12. Jilqa' l-introduzzjoni ta' passaport diġitali tal-prodotti (DPP) għat-tessuti; jisħaq li l-

passaport diġitali tal-prodotti għandu jkun fih informazzjoni dwar kif l-istandards 
ambjentali, tax-xogħol u tad-drittijiet tal-bniedem jiġu rrispettati permezz tal-katina tal-
provvista kollha;

13. Jissottolinja li t-tranżizzjoni lejn industrija tat-tessuti aktar sostenibbli u ċirkolari toffri 
l-opportunità li jittejbu l-kundizzjonijiet tax-xogħol u r-remunerazzjoni tal-ħaddiema; 
jistieden lill-Kummissjoni u l-Istati Membri jiżguraw l-possibbiltà ta' taħriġ u 
edukazzjoni settorjali fil-qasam tat-tessuti sostenibbli sabiex jissalvagwardjaw l-
impjiegi attwali, itejbu s-sodisfazzjon tal-ħaddiema u jiżguraw id-disponibbiltà ta' forza 
tax-xogħol b'ħiliet speċjalizzati fi ħdan u barra mill-UE;

14. Iħeġġeġ bil-qawwa lill-Kummissjoni, għalhekk, biex tissupplimenta l-istrateġija bi 
programmazzjoni reġjonali u tal-pajjiż korrispondenti għall-pajjiżi li qed jiżviluppaw 
fil-qafas tal-Istrument ta' Viċinat, ta' Kooperazzjoni għall-Iżvilupp u ta' Kooperazzjoni 
Internazzjonali – Ewropa Globali u l-inizjattivi ta' Tim Ewropa, li għandhom 
jippromwovu u jikkomunikaw viżibbilment dwar proġetti sostenibbli ji jippromwovu r-
riformi tal-governanza u infurzar aħjar tal-liġijiet, b'mod partikolari l-liġijiet tax-xogħol, 
kif ukoll proġetti sostenibbli li jgħinu fil-bini ta' infrastruttura ta' produzzjoni u 
distribuzzjoni tat-tessuti u l-ħwejjeġ li tipproteġi l-ambjent kif ukoll id-drittijiet soċjali u 
tax-xogħol, inkluż permezz tal-appoġġ u l-promozzjoni ta' intrapriżi żgħar u medji u 
intrapriżi soċjali;

15. Ifakkar li l-politiki kummerċjali jista' jkollhom rwol kruċjali fil-kontribut għal ktajjen 
tal-valur sostenibbli tat-TCLF, b'mod partikolari permezz tal-infurzar effettiv tal-
kapitoli dwar il-kummerċ u l-iżvilupp sostenibbli tal-ftehimiet kummerċjali tal-UE, 
inkluż permezz ta' mekkaniżmi tal-ilmenti biex jirrapportaw nuqqas ta' konformità ma' 
ftehimiet multilaterali dwar ix-xogħol u l-ambjent, u permezz tal-użu sistematiku ta' 
valutazzjonijiet tal-impatt fuq is-sostenibbiltà tal-kummerċ ex ante u ex post u 
parteċipazzjoni akbar tal-partijiet ikkonċernati; iħeġġeġ lill-UE, barra minn hekk, 
timplimenta u timmonitorja b'mod effettiv, b'mod trasparenti u parteċipattiv, il-
kundizzjonijiet soċjali u ambjentali marbuta mal-Iskema Ġeneralizzata ta' Preferenzi 
(SĠP, SĠP+ u Kollox Minbarra Armi);

16. Iħeġġeġ lill-awtoritajiet doganali u tas-suq tal-Istati Membri, ikkoordinati u appoġġati 
mill-Kummissjoni, biex itejbu u jżidu s-sorveljanza tal-importazzjonijiet u l-
esportazzjonijiet tat-tessuti u l-ħwejjeġ sabiex jiġi evitat li prodotti magħmula f'pajjiżi li 
qed jiżviluppaw bi ksur tal-istandards tax-xogħol, soċjali u ambjentali jidħlu fis-suq 
uniku, kif ukoll biex tiġi evitata l-esportazzjoni lejn pajjiżi li qed jiżviluppaw ta' tessuti 
u ħwejjeġ li huma ttikkettati bħala prodotti użati iżda li fil-fatt huma skart;

17. Ifakkar fil-ħtieġa li jittejbu r-responsabbiltà u t-trasparenza tal-marki fis-settur tat-tessuti 
u l-ħwejjeġ sabiex jiġi ggarantit id-dritt għall-informazzjoni għall-konsumaturi;

18. Jistieden lill-UE ssaħħaħ id-djalogu politiku mal-pajjiżi produtturi, inkluż dwar il-
kwistjoni ta' spazji politiċi li qed jiċkienu għas-soċjetà ċivili u t-trade unions biex 
jippromwovu kundizzjonijiet tax-xogħol deċenti fil-fabbriki tat-TCLF;

19. Ifakkar li aktar minn 200 miljun siġra jinqatgħu kull sena bl-għan li jiġu pproċessati 
f'tessuti ċellulożiċi bħall-visk u r-rayon, u li sa 30 % tal-viskuż u r-rayon użati fl-
industrija tal-moda huma magħmula minn foresti fil-periklu u antiki li darba kienu 

jospitaw pjanti u annimali indiġeni2; ifakkar, barra minn hekk, li fil-Brażil, l-ikklerjar 
tal-art għat-trobbija tal-baqar, li mbagħad jinqatlu għall-ikel u l-moda, huwa 
responsabbli għal 80 % tad-deforestazzjoni tal-Amażonja3; jenfasizza li r-regolament il-
ġdid tal-UE dwar il-prodotti mingħajr deforestazzjoni se jinkludi wkoll il-ġilda.

2https://www.sustainably-chic.com/blog/how-the-fashion-industry-contributes-to-deforestation.
3https://www.collectivefashionjustice.org/articles/leather-lobbying-and-deforestation.

